
Гістарычныя сядзібы:

                                                   Мамончык Ірына Віктараўна

                             



настаўнік гісторыі і грамадазнаўства

Мэты: звярнуцца да далёкага і не вельмі далёкага мінулага, нагадаць аб продках, якія сваёй працай і барацьбой “пісалі” гісторыю роднага краю.

Задачы:

· на падставе вывучэння гістарычных крыніц набыць новыя веды аб малой Радзіме;

· праз глыбокае асэнсаванне вывучаемага матэрыялу усвядоміць, што ёсць любоў да Бацькаўшчыны, імкнуцца сваім жыццём прынесці карысць;

· імкнуцца да ведаў, духоўнага развіцця, імкнуцца вызначыць сапраўдныя каштоўнасці для сябе асабіста

Ход занятка

Эпіграф:                             Літва! Бацькоўскі край, ты як здароўе тое: 

                                     Не цэнім, маючы, а страцім залатое-

                                              Шкада, як і красы твае, мой родны краю.
                                              Тугою па табе тут вобраз твой ствараю…

    Так  пісаў пра сваю Радзіму Адам Міцкевіч – паэт, вядомы ўсяму свету. Паляк па паходжанню, светапогляду і мове ён адзін з першых у літаратуры аб’яднаў культуры розных народаў, якія жылі на яго Бацькаўшчыне. 
     Карэліцкі край – адзін з чароўных куткоў Беларусі з багатай гісторыяй. Мноства паэтычных эцюдаў, быляў, легенд нарадзілася тут на маляўнічых берагах Свіцязі і сівога Нёмана. Менавіта наш край стаў радзімай многіх славутых людзей. 

   Мне хацелася   б    прыцягнуць увагу, расказаць пра дзівосны куток Карэліцкага раёна, вёску Варонча (у мінулым – Варанчанская сядзіба). 

   Старажытная вёска Варонча – месца, якое выклікае да сябе пільную цікавасць. Як і кожнае мястэчка, Варонча мае сваю гісторыю, свае традыцыі, сваю культуру… На жаль, у наш час шматлікае з гістарычнай спадчыны знаходзіцца ў забыцці  або ўжо даўно страчана. Таму сёння з’яўляецца актуальным вывучэнне, даследаванне асаблівасцей нашых гістарычных, архітэктурна-ландшафтных куткоў Беларусі. У апошні час кіраўніцтва нашай краіны надае вялікую ўвагу ахове, узнаўленню і рэканстукцыі помнікаў прыроды і архітэктуры краіны. 
Гістарычныя асаблівасці вёскі Варонча
У ХVII-XVIII вёска Варонча  ўваходзіла ў склад Наваградскага павета, з 1666г. уладанне Стэфана Курча — ваяводы берасьцейскага. У другой палове XVIII у Варончы была створана сядзіба, у комплекс якой уваходзілі два палацы, касцёл, скарбец, флігелі, гаспадарчыя пабудовы, невялікі парк. Сядзіба сфарміравалася ў часы караля Станіслава Аўгуста (дакладней – у 1787г) апошнім навагрудскім ваяводам Юзафам Несялоўскім, які добраўпарадкаваў Варончу цудоўнымі па сваёй архітэктуры будынкамі. Дом ўяўляў сабой аднапавярховы, прамавугольны ў плане драўляны будынак пад высокім мансардавым гонтавым дахам. Архітэктурна-стылёвая трактоўка помніка мела пераходны характар ад барока да класіцызму: барочная пластычнасць даху і яго авальных люкарнаў суседнічала са строгасцю класічнай ордэрнай сістэмы, яе порцікамі і пілястрамі. Рытм гарызантальна ашаляваных фасадаў стваралі прамавугольныя вокны і прасценачныя пілястры. Уваходы ў парадную і жылую часткі, вылучаныя двума чатырохкалоннымі порцікамі з мансардамі над імі, накрывалі двухсхільныя дахі. Памяшканні параднай і жылой паловы дома звязваліся паміж сабою анфіладна. Парадная частка ўключала вялікую залу, прыхожую, гасціную, кабінет і іншыя памяшканні (у некаторых сцены і столь былі ўпрыгожаны роспісам, кафлянымі печамі і мармуровымі камінамі). Жылая частка складалася з некалькіх спальняў, алькова і каморы. Пад домам знаходзіўся лабірынт скляпеністых падвалаў. Асноўны кампазіцыйны акцэнт — цэнтр. Больш высокая частка з мезанінам і шчытом на галалоўным фасадзе. Прамавугольныя і арачныя праёмы аздоблены цаглянымі аблямоўкамі.

                (Напалеон Орда,гравюра)

У склад сядзібы ўваходзіў і касцел святой Ганны,які  быў узведзены ў 1773 г. Юзафам Несялоўскім.

                      (касцёл святой Ганны,сучасны выгляд)

Тут, 6 ліпеня 1796г.,   прыняў хрышчэнне вядомы беларуска-польскі паэт Ян Чачот. А на мясцовых могілках пахаваны бацькі Я.Чачота. Храм уяўляў сабой мураваную трохнефавую базіліку таксама ў сімбіёзным барочна-класіцыстычным стылі. Галоўны фасад з шасцікалонным порцікам, завершаны антаблементам, фланкіравалі дзве трох'ярусныя купальныя вежы з трохвугольным франтонам паміж імі. У інтэр'еры — роспіс на архітэктурныя матывы (захаваўся у алтарнай частцы).

                               (алтарная сцяна ў касцёле)

  Непадалёку ад дома размяшчаўся павільён “Скарбец”, які быў выкананы ў стылі неакласіцызму. Сіметрычна-восевую кампазіцыю прамавугольнага ў плане аднапавярховага будынка пад паўвальмавым дахам завяршала чатырохвугольная вежа з гадзіннікам-курантамі. Вежа завяршалася востраканцовым шпілем на ступенчатым п’едэстале. Дзевяцівосевы галоўны фасад па ўсёй плоскасці быў расшыты “дашчатым” рустам, па цэнтры вылучаны рызалітам з трохвугольным франтонам.

                   (скарбец)

  За дзве вярсты ад сядзібы пачыналася шырокая каштанавая ўязная алея. Перад  домам, уздоўж яго параднага партэра, цягнуліся дзве вялікія сажалкі. У пейзажным парку з цудоўнымі ліпавымі алеямі і дубамі-веліканамі праглядваліся рэшткі абарончага замка, знішчанага шведамі і ўслаўленага ў паэме «Пан Тадэвуш». А. Міцкевіча. Парк непасрэдна пераходзіў у лес, які служыў вялікім угоддзем для ваяводы Несялоўскага, уладальніка «першых на свеце гончых».

                   (адна з сажалак парка ў вёсцы Варонча,сучасны выгляд)

  Неаднаразова ў Варончы бываў вядомы паэт А. Міцкевіч. У паэме “Пан Тадэвуш” ён згадваў пра тагачаснага гаспадара Варончы Юзафа Несялоўскага, навагрудскага ваяводу, які доўгі час жыў тут, памёр у 1814г. і пахаваны ў мясцовым касцёле. У Варончы да нядаўняга часу рос 300-гадовы дуб, пад якім любіў адпачываць А.Міцкевіч. З варанчанскімі мясцінамі звязана і рамантычнае каханне Адама і Марылі Верашчака. Іх пазнаёміў Ігнат Дамейка, якому Марыля прыходзілася стрыечнай сястрой. Звычайнае сяброўства хутка перарасло ў моцнае пачуццё. Каханыя часта наведвалі Варончу, любілі гуляць па парку, заходзілі ў касцёл святой Ганны. Але рамантычнае захапленне Адама і Марылі было трагічнае ў сваіх выніках: Міцкевіч не быў настолькі багаты, каб Верашчакі наважыліся аддаць за яго сваю дачку, і Марыля стала жонкай графа Путкамера.

                        (камень Адама Міцкевіча)

  У XIX — пачатку XX ст. уладанне Варонча заставалася  буйным маёнткам у Цырынскай воласці Наваградскага павета. Ад Несялоўскіх маёнтак Варонча пераходзіў да Кабылінскіх, у сярэдзіне 40-х гадоў XIX ст. быў куплены Антонам Мерзаеўскім, а затым перайшоў у рукі Любанскіх, якія карысталіся сядзібай у якасці летняй рэзідэнцыі. Сапраўдным  іх  домам была Любань, дзе захоўвалася калекцыя  твораў мастацтва і сямейныя рэліквіі.

                          (сядзіба, ХІХ-пач.ХХ ст.)

    У вёсцы Варонча найбольш цікавыя старасвецкія могілкі. Тут можна бачыць пахаванні прадстаўнікоў вядомых нашых шляхецкіх родаў – Войнаў, Чачотаў, Верашчакаў, Булгакаў. Захаваліся тут цудоўныя скульптурныя надмагільнікі, якім па 200 гадоў. 

   Трагічны лёс сядзібы быў у гады Другой сусветнай вайны. У 1943 годзе сядзіба  была спалена партызанамі. Уладальніцу Ізабэлу Любанскую і дамачадцаў партызаны расстралялі, у жывых застаўся толькі сляпы юнак Адам Чарноцкі, які жыў у Ворончы яшчэ доўгія гады. Часткова захаваўся парк  і "скарбец" з неагатычнай вежай, а таксама рэшткі старажытнага гарадзішча, дзе меркавана знаходзіўся стары замак, спалены ў часы Паўночнай вайны напачатку XVIIІ стагоддзя. З усёй сядзібы захаваліся толькі бровар і касцёл, фрагменты парка.

Прапановы па выкарыстанні культурна-гістарычнага патэнцыялу  палацава-паркавых комплексаў
   Пасля ўсіх вывучаных літаратурных матэрыялаў па дадзенай тэме, пасля азнаямлення з друкаванымі артыкуламі і выкарыстанні інфармацыйных  інтэрнэт-рэсурсаў  хацелася б абагуліць усе ўжо наяўныя магчымыя шляхі выкарыстання культурна-гістарычнага, пазнавальнага, эстэтычнага патэнцыялу палацава-паркавых комплексаў і прапанаваць свае спосабы іх ўзнаўлення:
- уключэнне палацава-паркавага комплексу  як аб'екта ва ўжо наяўныя пазнавальныя маршруты;
- стварэнне розных тэматычных маршрутаў, куды будуць уключаны толькі радавыя палацы і сядзібы, але якія будуць адказваць зададзенай тэматыцы( напрыклад, па вызначаным архітэктурным стылі, або ўсе сядзібы аднаго старадаўняга роду);
- стварэнне на базе палацава-паркавага комплексу якога-небудзь  роду музеяў: краязнаўчых, этнаграфічных, або музеяў, у якіх сабраны ацалелыя  калекцыі ўладальнікаў;
- выкарыстанне старадаўніх сядзібаў для правядзення канферэнцый (гэта было б надзвычай цікава і арганізатарам, і ўдзельнікам);
- стварэнне на базе палацава-паркавых ансамбляў ці зблізку іх дамоў адпачынку, санаторыяў, пансіянатаў;
- у размешчаных побач сядзібных комплексах  магчыма стварэнне прыродна-гістарычных паркаў. У аснову іх стварэння можа быць пакладзены геаграфічны прынцып, гістарычны (серыя комплексаў, злучаных адной гістарычнай падзеяй), мемарыяльны (серыя комплексаў, аб'яднаных памяццю пра адну і тую ж гістарычную асобу, месцы працы адной групы мастакоў).
     Вынікам дадзенай працы пацвярджаецца высокі культурна-гістарычны патэнцыял Беларусі, у прыватнасці, патэнцыял  палацава-паркавых комплексаў – высокая гістарычная каштоўнасць, цікавыя і арыгінальныя архітэктурныя выкананні, эстэтычная прывабнасць. На жаль, праробленыя мною даследаванні паказалі, што досыць вялікая частка архітэктурных помнікаў не захавалася да нашых дзён або знаходзіцца ў жаласным стане.                          На гэты конт ЮНЭСКА ўжо даўно б'е трывогу з нагоды праблемы захавання каштоўных прыродных і гісторыка-культурных тэрытарыяльных  комплексаў. І гэта праблема не толькі апошніх  гадоў, ужо з пачатку 1990-х гадоў у свеце  адмысловая ўвага пачынае надавацца культурным  ландшафтам як адмысловаму тыпу спадчыны, які і забяспечвае ўзаемадзеянне, узаемапранікненне і ўзаемазалежнасць прыродных і культурных кампанентаў  спадчыны. У якасці культурна-ландшафтных феноменаў пачынаюць даследавацца выбітныя па мастацкіх характарыстыках і гістарычнай значнасці палацава-паркавыя ансамблі, дваранскія сядзібы, манастырскія комплексы, палі бітваў, археалагічныя комплексы. Адным з магчымых шляхоў захавання культурна-гістарычных аб'ектаў можа быць стварэнне так званай СЭЗ "Залатое кальцо Беларусі". Бо менавіта так  людзі змогуць даведацца пра ўжо даўно забытыя куткі, якія калісьці былі цэнтрамі гістарычных падзей, цэнтрамі культуры.
